
"Кая шулай ашыгасың, йөрәк?" шигырендә Хәсән Туфан:
...Мәңгелекнең шушы төшендә,

Аерым төстә балкып, һәр иртә
Алтын эзләр калдырып китә..

 - дип язган иде.

Әлеге "эзләр" не мәңгеләштерүнең ышанычлы бер формасы нәрсә? Әлбәттә — шигърият. Теләсә нинди шигырь түгел, "аерым төстә балкып" калган мизгелләрнең асылын - "алтын эзләр"не чагылдырган, аларның мәгънәсен мәңгеләштерә алган шигырь генә килер буыннарга киңәшче, сердәш — таяныч була ала.
Хәсән Туфан - нәкъ тә менә мул хәзинәле татар әдәбиятын шигъри "эзләре", гыйбрәтле сабаклары белән баетып китә алган шагыйрь. Шигырьләренә "илһам" табигый чыганактан гына ташып агып тормый, шигърият алиһәсен ул һәрчак бик кыйммәткә төшкән тырышлык, хезмәт бәрабәренә чакырып ала. Аның иҗаты - гаять зур тырышлыклар, авыр сынаулар шигърияте, көрәш шавы һәм җиңү авазлары чагылышы ул. Әдәбияттан, нәфислектән тормышка чыгарылган өлеш түгел, шигырьгә, нәфислеккә әйләндереп калдырган тормышның "алтын эзләре".
Туфан иҗаты татар әдәбияты кебек бай тарихлы һәм традицияле әдәбиятта, гадәттән тыш катлаулы һәм киеренке чорларда, ярты гасырдан артык вакыт дәвамында сафлар алдындагы байракчы булып бара алды. Нык рухлы, хезмәт сөючән кеше генә мондый бурычны күтәрергә сәләтледер. Нәтиҗәдә ул әдәбиятыбызны һәр яңа этап биеклегендә яңартып, үстереп, ныгытып алга илтүгә иреште.
Хәсән Туфанның туган ягы - Аксубай районының Иске Кармәт авылы. Авылда, крестьян гаиләсендә дөньяга килгән башка язучыларыбыз шикелле, Хәсән дә кечкенәдән үк табигать, туган җир яменә сокланып үсә. Халык иҗатын үзләштерә, йөзләгән халык җырларын яттан белә. Туган якның борынгы риваятьләре белән кызыксына, болгар хәрабәләрендә хыялланып йөри. Язмыш аны Урал, Себер, Казакъстан, иске Рәсәйнең күп кенә өлкәләрендә йөртергә дә өлгерә, әмма кайда гына булмасын, шагыйрь күңелендә һәрвакыт туган ягы саклана.

Хәсән Туфан иҗатында пейзаж лирикасы, Кеше һәм Табигать арасындагы мөнәсәбәт аерым урын тотып тора. Табигать сурәте аның поэзиясендә гаҗәеп күп төрле функцияләрдә кулланыла, шагыйрьнең иҗатына гуманистик рух, җылы лиризм бөрки. Табигать күренешләре аша дөньяга карашын, тормыш фәлсәфәсен чагылдыра. Табигатьнең биниһая чиксез рухын, мәңгелеген, бетмәс-төкәнмәс матурлыгын, төсләр, исләр байлыгын укучысына җиткерергә омтыла шагыйрь. Табигатьтәге нәфислектә, иллелектә, хәзерге җәмгыятьнең матурлыгын, кешеләр арасындагы камил мөнәсәбәтләрнең чагылышын күрә, алар арасында рухи якынлык таба.

Ни өчен соң Туфан иҗатында табигать образы шундый әһәмиятле урын тота? Башка шагыйрьләр белән чагыштырганда аның үзенчәлеге, яңалыгы нәрсәдә соң?

Язучының, бигрәк тә шагыйрьнең, туган табигатькә, табигый матурлыкка мөнәсәбәте бала чактан тәрбияләнә. Яшьлек хатирәләре аның өчен илһам чыганагы, алдагы тормышында маяк булып тора.

Мәгълүм булганча, шагыйрьнең балачагы мәһабәт урман-тугайлар, хәтфә болыннар, чылтырап аккан чишмә-елгалар кочагында үтә. Нәкъ менә Туган якның яме булачак шагыйрьнең дөньяга карашын, зәвыгын тәрбияләүгә үзеннән зур өлеш кертә. Шагыйрә йөрәкле әнисенең дә юнәлеш бирүе үз ролен уйнамый калмагандыр.

Хәсән Туфан кеше рухының киңлеген табигать сурәте аша тасвирлый, әйләнә-тирә чынбарлыкның матурлыгын аңлый, аны "шигъриләштереп" күрсәтергә омтыла. Кеше табигатьнең иң югары иҗат казанышы, горурлыгы. Аны бәхетле, рухи яктан бай итү өчен табигатьне тирәнрәк аңларга өйрәнергә кирәк. Бу проблема Туфанның бик күп фәлсәфи шигырьләренең нигезендә ята ("Очрашырбыз әле").

Шулай ук, шагыйрь иҗатында табигать хәзерге кешенең фикерләү рәвешен, хис-тойгы дөньясын күрсәтү чарасы булып кына калмый, ә аның сиземләү чыганагына әверелә.

Хәсән Туфан табигатьнең төрле вакытын, төрле чагылышларын тасвир үзәгенә алырга ярата. Бер урында кеше белән табигать арасындагы бәрелешне сурәтләсә, икенче җирдә галәмнең ике көче арасындагы дуслыкны, гармонияне, иплелекне тасвирлый.

Шагыйрь кешегә хас сыйфатларны табигатькә күчереп тасвирлау ысулына еш мөрәҗәгать итә. Бу алым белән кеше һәм табигать арасындагы якынлыкны ачарга омтыла. Мисал өчен "Күбәләк" шигыреннән бер өзек: 
... Күз карашың канатлары белән 
Сыйпаган күк гөлнең чәчкәсен,-

Син, ничектер, безнең һәр мәҗлестә 

Күбәләкне хәтерләтәсең. 

Арабызда безнең син барында 

Мәҗлес матур, табын түгәрәк, 

Безнең шундый дуслык бакчасында 

Күбәләк син, сеңлем, күбәләк!

Хәсән Туфанның табигать матурлыгын сиземли, гүзәллегенә гаҗәпләнә, соклана белүе турында әйтеп киттек инде. Бу - шагыйрь өчен иң кыйммәтле сыйфатларның берсе. Табигать тормышын, матурлыгын тирәнтен аңлый торган, аның халәтендәге кечкенә генә яңарышны да күреп, сиземләп ала алган бөек зат дип әйтсәк һич кенә дә ялгышмабыз. Яфракның лепердәвеннән дә мәгънә таба белгән бит ул. Моңа "Давылда" шигырен мисал итеп китерергә мөмкин.

Ахыр чиктә, кешегә хас сыйфат-хасиятләрне табигатькә күчереп сурәтләү аша, кешенең эчке дөньясына үтеп керергә, аны табигать матурлыгы белән бизәргә омтыла. Аның өчен, әйткәнебезчә, туган ил тормышы, табигате, халык иҗаты хәзинәсе - мәңгелек илһам чыганагы булган.

Шигырьләрендә беркадәр Идел буе, Урал, Себер табигате урынны күберәк алып тора. Туган илнең үткәне, бүгенгесе, киләчәге - барысы да шагыйрьне дулкынландыра, хыял, хис күзәнәкләрен ачып җибәрә. Туган ягына багышланган чираттагы шигырьләрен әйтеп үтик: "Туган як", "Туган җир", "Туган як көе", "Гәбенә буенда", "Казан өсте, читтә аэродром...", "Туган җиргә рәхмәт, мәңге рәхмәт...", "Туган якта һәр тал җырлый..." һәм башка бик күп шигырьләре бар.

Хәсән Туфан иҗатында туган ил темасын ачу - Сибгат Хәким, Шәүкәт Галиев, Гамил Афзаллар иҗатындагы кебек аерым бер төбәккә генә багышланган шигырьләре юк диярлек. Ул гадәттә бу изге төшенчәне аерым өлеше аша сынландырырга ярата.

"Аралагыз мине, ак каеннар" шигырендә ул туып - үскән җирен сагынуын әйтә. Шагыйрь туган җиренең үзенә генә түгел, ә аның каен -миләшләренә дә сүз ката.

"Үзеңә бүләк итәсе иде" шигырен Туфан туган авылы Кармәт, бигрәк тә аның кешеләрен күз алдында тотып яза. Ул авылы алдында үтәлмичә калган бурычы турында уйлана. Тагын шундый бер үзенчәлек күзәтелә: шагыйрь гөлләр образын шигырьләрендә киң куллана. Гөлләр табигатьнең аерылгысыз бер өлеше әлбәттә. Исемнәренә генә күз салыйк: "Чәчәк сибелә җилдә", "Чәчәкләр төсе калды", "Чәчәкләр", "Ромашкалар", "Гөлләр инде яфрак яралар" һәм башкалар. Чәчәкләр табигатьнең яшьлеге, җыры. "йөрәге" булгач, ул кеше рухының матурлыгын, хис - тойгы дөньясын сурәтләү чараларының берсе дип уйлый Туфан. Шулай ук шагыйрь ай, сандугач, таң, аккош, җил шикелле традицион сурәтләрне дә яратып куллана.

Гомумиләштереп әйткәндә, Хәсән Туфан иҗатында туган як образы зур урын алып тора. Туган ягына булган мәхәббәтен иҗат җимешләре аша укучыларына җиткерә шагыйрь. Ул туган иленең матурлыгы белән соклана, аннан ямь ала, иң мөһиме - аның белән горурлана.

Без үз чиратыбызда үзебезнең Туфан кебек мәшһүр язучыларыбыз белән горурланырга тиеш, алар салган сукмактан атлаган туган җанлы кеше беркайчан да туры юлдан тайпылмас, минемчә.

